
ҚОЖА АХМЕТ ЯСАУИ МҰРАСЫНЫҢ ҒИБРАТТЫҚ МƏНІ 

 
Қожа Ахмет Ясауи — жалпы түркілік мəдени жəне дүниетанымдық кеңістіктегі ішкі тұтастықты 

қалыптап, исламдық құндылықтарға негізделген философиялық-этикалық ар-ождан ілімін жүйелеген 
рухани тұлға. 

Түркістан қаласындағы Қожа Ахмет Ясауидің кесенесі жəне ондағы жəдігерлер адамзат қолынан 
шыққан ортағасырлық сəулет жəне бейнелеу өнерінің ғажайып туындысы. Онда ертеден келе жатқан 
жергілікті құрылыс дəстүрі мен қолөнер шеберлігі сол заманның ең озық жетістіктерімен 
ұштастырыла пайдаланылған, сонымен қатар, ол мəңгілік рухани құндылықтарды исламдық мəн-
мазмұнмен байыта паш етіп тұрған нысанға айналған.  

Қожа Ахмет Ясауи сəулет ғимараты – аса үлкен порталды-күмбезді құрылыс. Оның ені – 46,5 м, 
ұзындығы – 65 м. Ғимараттың орасан зор порталы (ені – 50 метрге жуық, порталдық аркасы – 18,2 м 
жəне биіктігі – 37,5 м) жəне бірнеше күмбезі бар. Қожа Ахмет Ясауи кесенесі Жамағатхана, 
Қабірхана, Мешіт, Кітапхана, Үлкен ақсарай, Кіші ақсарай, Асхана, Құдықхана жəне бірнеше құжыра 
бөлмелерден тұратын, діни-ғұрыптық, діни-ағартушылық, тұрмыс-салттық қызмет түрлерін атқаруға 
арналған аса күрделі, аса зор кешенді құрылыс болуымен ерекшеленеді. Оның орталық бөлмесінің 
төңірегінде түрлі мақсатқа арналған 35 бөлме салынған. Сəулет ғимараты сан-салалы қызмет 
атқаруымен қатар, қоғамның да сан-алуан деңгейіндегі мүшелерінің басын бір жерге қосып, 
қоғамдағы келісім мен тұрақтылықты, ынтымақ пен өзара қамқорлықты қамтамасыз еткен орталық 
болған. Құрылыстың орналасу ыңғайы қабірхананың ғимарат төрінде орын алуына жəне мешіт 
михрабының құбылаға, яғни Қағбаға бағытталуына байланысты анықталады.  

Кесененің жалпы архитектуралық құрылымдық жобасы мен композициясын қарастыру бұл 
құрылыс – мұсылмандық дəстүрдің қалыптасуының кіндік орталығы болғанын көрсетеді. Бұл сəулет 
ғимараты, барша жəдігерлерімен бірге ғасырлар бойы дəстүрлі Исламның жасампаздық рухын, асыл 
мұратын əйгілеп тұрды. Сондай-ақ, Исламның түркі дүниетанымын жасампаз мəн, өскелең 
мазмұнмен байытқан асыл қасиетін баяндайтын ашық кітабы болып табылады.  

Осынау зор діни-ғұрыптық, рухани-ағартушылық кешеннің бүкіл құрылымдық тұтастығымен 
қатар, көркем безендірілуінің өзінен, яғни ою-өрнектерінде таңбаланған терең мағыналы Құран 
аяаттары, Пайғамбар хадистері мен халық даналығынан Дəстүрлі Исламдағы басты қағида, негізгі 
ұстанымды көреміз. Кесененің сыртында оңтүстік-батыс мұнарасынан бастап үш жағын толығымен 
қамтып, солтүстік-шығыс мұнараға тіреліп аяқталатын жоғарғы фризде (басқұрда) Құран-Кəрімнің 
Əнғам сүресінің 59-63 аяттары сулс жазу үлгісімен таңбаланған. Бұл аяттарда шексіз Құдірет пен 
Ғылым иесі Алла Тағаланың назарынан қараңғы мен көместің, түпсіз тереңнің де ешқандай сыры тыс 
қалмайтыны айтылады.  

Сондай-ақ, оның құзырындағы адам баласының жаратылысы мен тіршілігі, ұйықтауы мен оянуы, 
тірілігі мен жан тапсыруы, есеп беруі, Түп иесіне қайта оралуы, медет тілеуі сияқты жағдайларының 
барлығы тек Алланың қалауымен жүзеге асатыны айтылады. Батыс қабырғаның фризден төменгі 
негізгі бөлігінде куфи бинаи макили жазу үлгісімен бояулы қаптама кірпіштерді пайдаланып, 
шартарапты ишаралайтын шармықтың ішіне үздіксіз айналым белгісіне ұқсас өзара ұласып жатқан 
«Алла Раббым жəне Мұхаммед пайғамбарым» сөздері жазылған. Бұл жазулардың сəнді көркем жəне 
символдық мəнге толы өрнектерінің өзі өзара ұштаса ұласып, шексіз, үздіксіз қозғалысты ишаралауы 
арқылы Алла есімі мен оның пайғамбарын үнемі естен шығармай жад етуге шақырады.  

Кесененің солтүстік фасадының негізгі бөлігінде «Пенде жоспарлайды – Алланың қалауы 
болады» деген жазу таңбаланған. Бұл жазудың мағынасы халқымыздың тұрмыс-салтынан терең орын 
алған, əрбір істі бастағанда берекетін Құдайдан тілеп, ақсақалдың, халықтың батасын алып кірісу, 
нəтижесін Алладан күтуге саяды. Яғни, адамның ниет қылған ісінің оның екі дүниесі үшін де игілікті 
нəтижеде аяқталуы үшін Құдайдан сұрап, ниет-тілеуді түзетіп алып бастауға шақырады. 

Гүлдестелерде, қабырғаның əр тұсында, əралуан өрнектермен Алланың көркем есімдері, пайғамбар 
(с.ғ.с.) аты таңбаланған. «Бүкіл жаратылыстың иесі Алла», «Бағыт көрсету Аллаға тəн», «Күш-
құдірет Алланікі», «Мəңгі-бақилық сипат Аллаға тəн», «Ұлылыққа жету Алламен болады» деген 
Алла-Тағаланың ұлық сипаттарын əспеттеп, мадақтайтын, пенденің əлсіздігін əйгілейтін сөздер 
жазылған. Алла-Тағаланың Ұлықтығын айтумен бірген Ясауидің хəл іліміндегі Алланың Рахымынан 
үміттену, Қаһарынан қорқудан тұратын Құдайға деген махаббаттың көрінісін кесенедегі жазулардан 
да анық аңғарамыз.  

Солтүстік порталдың ішкі жақтауындағы «Кім өзін өзі таныса, сол – Раббысын да таниды» деген 
Пайғамбар (с.ғ.с.) хадисі Қожа Ахмет Ясауидің хəл ілімінің негізгі мəні болып табылады. Ал 
кесененің шығыс қабырғасында Алланы пəктейтін – «Сұбһан-Алла», мақтайтын – «Алһамду-лилла», 
ұлықтайтын – «Аллаһу Акбар» тəспихтары өзара ұштаса ұласып жатқан геометриялық өрнектерде 
таңбаланған. Бұл сөздер де Алланы үздіксіз еске алып, зікір етудің негізгі үлгілері ретінде 
көрсетілген. Осы шығыс қабырға фризінің соңында кесенені өрнектеген шебердің есімі Құл қажы 
Хасан Күрди Ширазидің есімі, жұмыстың аяқталған жылы (х.809/м.1406-07) жазылған [4].  

Ғимарат кесене аталғанымен, ол қоғамның діни рухани-ағартушылық сұраныстарын жан-жақты 
қамтуға арналған кешенді құрылыс – Тəккиенің қызметін атқарған. Түркістандағы Қожа Ахмет Ясауи 
кесенесіндегі Көреген Əмір Темір заманынан қалған құнды жəдігерлердің бірегейі қазандық 
бөлмесінде тұрған қасиетті Тайқазан. Бұл қазан 1399 жылы 25 маусымда (хижра 801 жыл, 20-
шаууал), Түркістан қаласының батысында, 27 шақырым жерде орналасқан Қарнақ елді мекенінде 
құйылған. Қазанның салмағы 2 тонна, сыйымдылығы 3 мың литр, биіктігі – 1,60 м, диаметрі – 2,42 м. 

Зерттеушілер арасында Тайқазан атауындағы «Тай» сөзінің шығу төркіні түркі, монғол 
халықтарында жылқы малының киелі саналып, құрбандық шалу рəсімінде пайдалануына байланысты 
туындаған деген пікір бар [5]. Ал, олардың ұстаздары осы аймақта рухани ықпалы зор Ясауи 
тариқатының шейхтары болған. Ұста Əбділ Əзиздің өзі де Ясауидің хəл ілімінен нəр алып, жергілікті 
мұсылмандық дəстүр аясында ұсталық құрғанын Тайқазанның символдық мəнінен, көркемдік 
ерекшеліктерінен, құрылымынан аңғаруға болады. Кəсіптік негізде топтасқан тариқат мүшелерінің 
əртүрлі шеберханалар айналасында топтасқаны, осы тариқат мүшелерінің кəсіби білімі мен 
біліктілігін рухани тəрбиемен ұштастыра қабылдайтын дəстүрі белгілі.  

Ортағасырлық шеберханалардың рисала жарғыларында ұста мен шəкірттің орны, олардың өзара 
жəне қоғаммен, тұтынушымен қарым-қатынасы жан-жақты сипатталған. Ұста шəкіртін шеберлікке 
баулумен қатар, діни білім беріп, кəсіпті киелі деп танытып, адалдыққа, қайырымдылыққа, 
адамгершілікке тəрбиелеген. Шеберханалардың ережелерінде рухани ілімнің негізі ретінде ислам 
шариғаты, тариқат қағидалары, діни сопылық практиканы үйреніп, орындау бекітілген [2]. Кəсіби 
шеберлік пен рухани практиканың ұштасуы адамның жан-жақты дамуына игі ықпалы тиген.  

Кесенедегі Тайқазан «сақтық» типтегі қазанға жатады. Алып қазан жасау көне сақ, ғұн, үйсін 
дəуірлерінен жалғасып келген дəстүр екенін деректер мен айғақтар растайды. Елдік санасы биік, 
отбасылық құндылықтарды жоғары ұстанған осынау социумдар үшін қазан – мемлекетшілдіктің, 
береке мен бірліктің, молшылықтың, елдіктің нышаны болған [8]. Мұндай алып қазандар, заманында 
билеушілердің, лауазымды əскер басылардың қабіріне қойылған. Қазан қою дəстүрінің ХІІ-ХІІІ 
ғасырларда көшпенді қыпшақ тайпаларының ру, тайпа басшыларының жерлеу орындарында ең 
қажетті белгілерінің бірі болғанын археологиялық зерттеулер дəлелдеп отыр [9]. Бұл қабір иесінің 
ауқатты, жоғарғы топтан болғанынан хабар береді дейді ғалымдар. Ал, Геродоттан жеткен аңызда 
«сақтардың Ариант есімді патшасы жауынгерлерінің əрқайсына жебелерінің бір-бір ұшынан алып 
келулерін бұйырады. Сосын оларды балқытып, алып қазан құйдырады». Мұны жасауға сансыз 
жауынгер ат салысып, алып келген жебесінің ұшы қазанның бөлінбес бөлшегіне айналғандай, өзі де 
тайпаның ажырамас мүшесіне айналып, қауымының бірлігінің, беріктігінің кепілі болып отыр. 
А.К.Акишев «əрбір садақ ұшынан құрылған қазанның салмағын халықтың санының символына, ал 
формасы мен орналасқан жерін əлем орталығы символына балайды» [1].  

Көшпенді жауынгерлерінің жорық кезінде алып жүретін үлкен қазандары болғаны белгілі. Бірақ, 
мына қазанның жасалуы да, қызметі де ерекше. Қазан сыртындағы жазулардың бірінші қатарында 
жазылған Құранның Тəубе сүресінің он тоғызыншы аятының үзіндісінен жəне Пайғамбар (с.ғ.с) 
хадисінен оның суға арналғандығын аңғаруға болады. Аяттың Қазақша мағынасы: Аса Мəртебелі, 
Құт-берекенің иесі Алла айтты: «Сендер хажыларға су беру, Месжід Харамды жөндеуді [Аллаға, 
ахирет күніне иман келтіріп, жəне Алла жолында күрескен кісі сияқты] көресіңдер ме?» аят. (9:19-
аят.) – десе, хадисте былай делінген: Пайғамбар, ол кісіге сəлем болсын, айтты: «Кімде-кім Алла 
Тағала үшін су құятын ыдыс жасаса, Алла Тағала жұмақта оған арнап хауыз дайындайды». Бұл 
жердегі əңгіменің астары халыққа, адамдарға қызмет қылуды, елдің əжетіне жарауды меңзеп, 
Құдайға құл болудың мəнісі – адамдардың бірін бірі алаламай, дініне, ұлтына қарамастан 
қайырымдылық, қамқорлық жасауында екендігін аңғартады. Қазан сыртындағы аса көркем араптың 
гүл өрнекті сулс жəне куфи үлгілерімен жазылған үш белдеудегі жазуда оның шайхылардың сұлтаны 



206 
 

Ахмет Ясауи кесенесіне арналып жасалғаны туралы айтылады: Аудармасы: Бұл су құятын ыдысты 
ислам Шайхысы, əлемдегі шайхтардың Сұлтаны, Шайх Ахмет Ясауидің (Алла ол кісінің əзіз рухын 
киелі қылсын!) мазары үшін жасауға ұлық əмірші, көп елдің тізгінін қолына ұстаған, Рахымды 
Патшаның [Құдайдың] айрықша қамқорлығын иеленуімен ерекшеленген Əмір Темір Көреген бұйрық 
берді. Алла Тағала оның билігін мəңгілік етсін! Жиырмасыншышаууал, сегіз жүз біріншіжыл /25 
маусым, 1399 жыл. Екінші қатар жиырма картушқа бөлініп, оның екеуінде шебер: «Құдайдың 
қамқорлығына үміт артқан Əбділ Əзиз Шарафутдин Тебризи» деп өз есімін жазып қалдырған. Қалған 
жерлерінде:«Мубарак бад» – «Құтты болсын!» деген тілек сөз жазылған. Үшінші қатарда «куфи» 
жазу үлгісімен жиырма екі рет қайталанып: – «Байқаңдар, Бүкіл жаратылыстың иесі Алла!» деген сөз 
берілген. Мұны Абайдың тілімен айтар болсақ: «Адам ғапыл дүниені дер менікі. Менікі деп 
жүргеннің бəрі Оныкі! Тəн қалып, мал да қалып, жан кеткенде, Сонда ойла, болады не сенікі?». 

Адамның иелігіндегі мал-мүліктің бəрі Құдайдікі екендігінің дəлелі – адамның дүниеге құр 
алақан келіп, дəл солай қайтуы. Осыған орай Шəкəрім қажының: «Шаранамен туып едің, Бөз оранып 
өтесің. Бір сағымды қуып едің, Қай уақытта жетесің? Қанша дəулет жиып едің, Бəрі қалды, нетесің. 
Мал үшін жан қиып едің, Қайтіп алып кетесің?» [7] – деген сырлы сөздері бар. Адам баласы 
тіршілігінде тұтынатын, қажетіне жарататын игіліктердің бəрі Жаратушының белгілі бір уақыт 
ішінде пайдалануға берген аманаттары. Демек, денсаулық, мал-мүлік, отбасы, Отан, бақ-дəулет басқа 
да бүкіл игіліктерге жасалған қиянат Құдайдың аманаттарына қиянат болып табылады. Тарихи 
деректерде Əмір Темірдің шеберлерді жаулап алған жерлерден алып келгені айтылады. Үлкен 
териториялар мен көптеген елдер мен ұлттардың Əмір Темір қоластында топтасып, еңбектенуі 
бірқатар мектептердің металл өңдеудегі шеберліктері мен тəжірибелерінің алмасуына ықпал еткен 
[6].  

Ең ғажабы шеберлердің ортақ іске жұмылуына Ясауидің сопылық ілімінің елеулі ықпалы айқын. 
Себебі, олардың жасаған туындылары шеберлердің ұлтына қарамастан, жергілікті құндылықтарға 
рəміздік белгілерге, архетиптерге негізделген. Рухани ілімнің құдіреті сонда ол сан ғасырлық рухани 
құндылықтарды жаңғыртып мəнге толтырып, адамдарды да ортақ мақсатқа жұмылдырды. Əралуан 
мəдениеттің өкілдері бола тұра шеберлер өз кəсіби шеберліктерін рухани іліммен байыта қолдану 
арқылы жалпыадамзатқа ортақ рухани мəні бар туындылар жасай білуі руханияттың 
əмбебаптығының нақты мысалы. «Мəдениет – құндылықтар мен мəн-мағыналар əлемі, себебі 
символизация үрдісі – адамзат мəдениетінің табиғи байланысы оның дамуы мен ұғымын ашатын 
көкжиегі» [3] деген А.Я.Гуревич «Мəдениеттің универсалды категориялары өзінің туындауында 
барлық құбылысты қамтиды. Бұлар, сонымен қатар адам санасын анықтайтын категориялар. Кеңістік, 
уақыт, өзгеріс пен себептілік, тағдыр, сана сезімнің жоғары сезімге қатынасы, жеке мен жалпыға 
қатысы секілді шындықтың ұғымы мен формасын қабылдауы туралы айтып отырмыз» дейді. Мұнда 
автор категорияларды мəдениеттің маңызды семантикалық «инвентарь» бөлігін құрушы деп біледі.  

